
შპს „ენ-სი ჯგუფი 2022“-ს
მის: ქ. თბილისი, ატენის ქუჩა N16ა, ბინა N24

ელ. ფოსტა: gochamuseliani@yahoo.com

სსიპ გარემოს ეროვნულმა სააგენტომ (შემდგომ - სააგენტო) განიხილა გარემოსდაცვითი 
გადაწყვეტილების მიღების მიზნით წარმოდგენილი თქვენი 24/07/2025 წ. (სააგენტოში: 29/07/2025 წ. 
N7400) განცხადება და დაგეგმილი საქმიანობის (მდ. მტკვარზე 14.8 მგვტ სიმძლავრის „ქარელი ჰესის“ 
მშენებლობა და ექსპლუატაცია) გარემოზე ზემოქმედების შეფასების (შემდგომ - გზშ) ანგარიში, 
თანდართულ დოკუმენტაციასთან ერთად და გაცნობებთ, რომ  დაგეგმილ საქმიანობასთან 
დაკავშირებით დაზუსტებას საჭიროებს შემდეგი საკითხები:

ა) გზშ-ის ანგარიშს (ანგარიში) თან ახლავს მაქსიმალური და კატასტროფული შეტბორვის Shp 
ფაილები, რომლის მიხედვითაც, მაქსიმალური შეტბორვის კონტური გარკვეულ მონაკვეთზე სცდება 
კატასტროფული შეტბორვის კონტურს, რაც საჭიროებს დაზუსტებას (კატასტროფული შეტბორვის 
ნიშნული 630.5 მ, მაქსიმალური შეტბორვის ნიშნული - 629.5 მ);

ბ) პროექტით მდინარის კალაპოტის გადამკეტი ნაგებობების მოწყობის პროცესში 
გათვალისწინებულია როგორც საექსპლუატაციო დანიშნულების, ისე საერთო დანიშნულების 
საავტომობილო ხიდის მოწყობა. აღნიშნული ხიდის ბურჯები დაეყრდნობა ჰესის შემადგენლობაში 
შემავალი კვანძების ბეტონის კონსტრუქციას. შესაბამისად, ახალი ხიდის მოსაწყობად საჭირო არ 
იქნება ახალი ტერიტორიის ათვისება. ამასთან, Shp ფაილებში წარმოდგენილი ხიდის ნახაზი მოიცავს 
მხოლოდ კაშხლის ტერიტორიას. ვინაიდან მოცემულ მონაკვეთზე მდინარის კალაპოტის სიგანე 
კაშხლის სიგანეს აღემატება, დაზუსტებას საჭიროებს ინფორმაცია ხიდის მდ. მტკვრის ერთი 
ნაპირიდან მეორე ნაპირამდე დაკავშირების შესახებ. აღნიშნულის გათვალისწინებით, გზშ-ის 
ანგარიშში წარმოდგენილი უნდა იყოს დეტალური ინფორმაცია საპროექტო ხიდის შესახებ (მ.შ. 
პარამეტრები, სქემატური ნახაზები,  Shp ფაილები);

გ) დაგეგმილ საქმიანობაზე გაცემული N21 სკოპინგის დასკვნით (21/03/2025 წ. N141/ს ბრძანება) 
განსაზაღვრული მოთხოვნის შესაბამისად, გზშ-ის ანგარიშში წარმოდგენილი უნდა იყოს დეტალური 
ინფორმაცია ფუჭი ქანების/გრუნტის განთავსების მუდმივი/დროებითი ადგილების (სანაყაროები) 
შესახებ, სანაყაროს ფართობისა და GPS კოორდინატების მითითებით (shp ფაილებთან ერთად). 
ელექტრონულ Shp ფაილებში არ არის წარმოდგენილი ინფორმაცია სანაყაროს/სანაყაროების 
განთავსების შესაძლო ადგილების/ალტერნატიული ვარიანტების შესახებ. აღნიშნულის 

გათვალისწინებით, საკითხი საჭიროებს დაზუსტებას და წარმოდგენიული უნდა იქნეს შესაბამისი 
ინფორმაცია;

დ) გზშ-ის ანგარიშში დასაზუსტებელია თევზსავალის საანგარიშო ხარჯი. კერძოდ, ცხრილში 4.1.1-
ში (,,ქარელი ჰესის“ ძირითადი ტექნიკურ-ეკონომიკური მაჩვენებლები) მოცემული თევზსავალის 
საანგარიშო ხარჯია 0,2 მ3/წმ, ხოლო ანგარიშის 4.2.3.1 ქვეთავში (თევზსავალების ჰიდრავლიკური 
გაანგარიშება) აღნიშნულია, რომ თევზსავალით გატარებული წყლის ხარჯი შეადგენს 0.193 მ3/წმ-ს;

ე) გზშ-ის ანგარიშში წარმოდგენილია (სურათი 4.1.1.) „ქარელი ჰესის“ სიტუაციური სქემა, სადაც 
ჰესის შენობა კაშხლის მარჯვენა მხარეს მდებარეობს, ხოლო არსებული კაშხლის გეგმაზე (სურათი 
4.2.1.1) წარმოდგენილია მარცხენა ნაპირზე. აღნიშნული საკითხი დაზუსტებას საჭიროებს; 

ვ) გზშ-ის ანგარიშის მიხედვით (გვ.12), ეკოლოგიური ხარჯი შეადგენს მდინარის საშუალო წლიური 
ხარჯის არანაკლებ 10 %-ს, რაც „ქარელი ჰესის“ მოწყობის უბნისთვის 9.55 მ3/წმ-ის ტოლია. ასევე, 
ანგარიშის (ცხრილი 4.1.1.) მიხედვით, მდინარის ეკოლოგიური ხარჯი წყალაღების კვეთში შეადგენს 
9.5 მ3/წმ-ს, ხოლო ცხრილში 6.5.2.1.1., საანგარიშო უზრუნველყოფის საშუალო წლიური ხარჯების 
შიდაწლიური განაწილების ცხრილში (50%-იანი უზრუნველყოფის ხარჯები) ივნისის თვეში 
ეკოლოგიურ ხარჯად მითითებულია 9.2 მ3/წმ. შესაბამისად, ინფორმაცია ეკოლოგიური ხარჯის 
შესახებ უნდა დაზუსტდეს;

ზ) მე-8 თავში თვითმონიტორინგის ანგარიშის სააგენტოში წარმოდგენასთან დაკავშირებით 
მითითებულია ორი ურთიერთგამომრიცხავი მოსაზრება. კერძოდ, ერთგან წერია, რომ 
„გარემოსდაცვითი მონიტორინგის ანგარიშის სამინისტროში წარდგენა უნდა განისაზღვროს 
ექსპლუატაციის დაწყებიდან პირველი ორი წლის განმავლობაში. მონიტორინგის შედეგად 
დადგენილი საჭიროების შემთხვევაში უნდა შემუშავდეს და დაიგეგმოს შესაბამისი დამატებითი 
შემარბილებელი/საკომპენსაციო ღონისძიებებით“, ხოლო ამავე გვერდზე ასევე აღნიშნულია, რომ 
“მონიტორინგის შედეგების შესახებ ინფორმაცია წარედგინება სსიპ გარემოს ეროვნულ სააგენტოს, 
წელიწადში ერთხელ“. აღნიშნული საკითხი დასაზუსტებელია;

თ) პროექტის ჰიდროლოგიურ გაანგარიშებებში გამოყენებულია მდ. მტკვრის (ჰ/ს ლიკანი) 
სტატისტიკურად მდგრადი დაკვირვებების 58-წლიანი რიგი 1992 წლამდე. მიზანშეწონილია 
გამოყენებული იქნეს იგივე სადგურის შემდგომი პერიოდის მონაცემები. აქვე აღსანიშნავია, რომ ეს 
მოთხოვნა ასევე ასახული იყო N21 სკოპინგის დასკვნაშიც;

ი) გზშ-ის ანგარიშის მიხედვით (გვ. 25), ჰესის კაშხლისა და ზედა ბიეფში წარმოქმნილი წყალსაცავის 
შეტბორვის სიმაღლის კიდევ უფრო შემცირების მიზნით, გათვალისწინებული იქნა ჰესის ქვედა 
ბიეფში მდინარის არსებული კალაპოტის ფსკერის დაღრმავება. ანუ, ჰესის ფუნქციონირებისთვის 
საჭირო გეომეტრიული დაწნევის მიღება უზრუნველყოფილი იქნება არა შემტბორავი კაშხლის 
სიმაღლით, არამედ, კაშხლის შემდეგ ქვედა ბიეფში, მდინარის კალაპოტის ფსკერის დაღრმავებით. 
დაზუსტებას საჭიროებს, რა სიგრძის მონაკვეთზე ხდება მდინარის კალაპოტის დაღრმავება. ასევე, რა 
კავშირშია ქვემო ბიეფის დაღრმავება ზემო ბიეფში წყლის შეტბორვის შემცირებასთან;

კ) გზშ-ის ანგარიშში აღნიშნულია (გვ. 54), რომ საყრდენ კედლებში გათვალისწინებულია სადრენაჟო 
ხვრეტების მოწყობა. შეტბორილი წყალსატების პირობებში აღნიშნული ხვრეტები შეყურსული 
ფილტრაციის გზებს წარმოადგენენ, რამაც შესაძლოა  მიმდებარე ტერიტორიების დაჭაობება და 
დამბების მდგრადობის გაუარესება გამოიწვიოს. შესაბამისად, წარმოდგენილი სადრენაჟო სისტემის 
განხორციელების საკითხი დაზუსტებას საჭიროებს;

ლ) გზშ-ის ანგარიშში (გვ.60, გვ.61) ენერგეტიკულ ანგარიშებში საანგარიშო დაწნევა და შესაბამისად, 
ქვემო ბიეფის დონე მიღებულია მუდმივად. თუმცა რეალურად, ადგილი ექნება დონის 



ცვალებადობას, მდინარეში მოდინებული წყლის ხარჯების შესაბამისად. აღნიშნული საკითხი უნდა 
დაზუსტდეს;

მ) გზშ-ის ანგარიშის მიხედვით (გვ.184, გვ.223) საყრდენი კედლების საძირკველის არაკლდოვან 
საფუძველზე განთავსების შემთხვევაში გათვალისწინებულია საცემენტაციო ფარდის მოწყობა. 
საცემენტაციო ფარდები კლდოვან ქანებში ეწყობა, გრუნტებში კი რკინა-ბეტონის დიაფრაგმები, 
ბურღვა-ბეტონის კედლები, ან ლითონის ნარადები, რაც დაზუსტებას საჭიროებს;

ნ) გზშ-ის ანგარიშში არ არის განხილული შეტბორვის ზონებში ფერდობული ზედაპირული 
ჩამონადენის სიდიდეები და ინფორმაცია მათი სათავე ნაგებობის ქვემო ბიეფში გაყვანის (მ.შ. 
არხების) ღონისძიებების შესახებ;

ო) გზშ-ის ანგარიშში არ არის წარმოდგენილი დეპრესიის მრუდების პარამეტრები წყალსატევების 
ზონაში ჭალის/ფერდობების მახასიათებელ ჭრილებზე და შეტბორვის შემდეგ მათი ცვლილების 
(აწევის) პროგნოზი. ეს საკითხი დაზუსტებას მოითხოვს;

პ) გზშ-ის ანგარიშში წარმოდგენილი უნდა იყოს გრძივი ჭრილები კაშხლის და ჰესის შენობაზე, ხოლო 
ჰიდროსადგურის შენობაზე განივი ჭრილები (მ.შ. აგრეგატის წყალგამტარ ტრაქტზე);

ჟ) გზშ-ის ანგარიშში (გვ.74), მოცემულია კაშხლის მშენებლობის სამშენებლო გეგმა ზღუდარებითა და 
დროებითი წყალამრიდი არხით. გაურკვეველია, როგორ ხორციელდება ნახაზზე ნაჩვენები მარცხენა 
შენაკადის წყალარინება კაშხლის ქვაბულიდან. აღნიშნული საკითხი განმარტებას საჭიროებს;

რ) გზშ-ის ანგარიშში ასახულია ინფორმაცია კუმულაციური ზემოქმედების შესახებ კლიმატზე, 
თუმცა ანალოგიური შეფასება მოცემული უნდა იყოს ჰიდროლოგიის, ჰიდროგეოლოგიის, 
იქთიოლოგიის და სხვა ფაქტორების მდ. მტკვარზე დაგეგმილი სხვა ჰესების გათვალისწინებით;

ს) ჩატარებული საინჟინრო-გეოლოგიური კვლევა არ ასახავს საპროექტო ტერიტორიის რეალურ 
გეოლოგიურ სურათს, ვინაიდან ჩატარებული საინჟინრო-გეოლოგიური ბურღვითი კვლევების 
უმეტესი ნაწილი (მათი ადგილმდებარეობა აღნიშნულია X და Y ჭაბურღილების გეოლოგიურ და 
ლითოლოგიური ჭრილებზე) არ არის შესრულებული საპროექტო ტერიტორიაზე. კერძოდ, გზშ-ის 
ანგარიშში წარმოდგენილი ინფორმაცია გაყვანილი ჭაბურღილების შესახებ არ ასახავს საპროექტო 
ტერიტორიის გეოლოგიურ სურათს (ჭაბურღილი-7-სა და ჭაბურღილი-9-ის გარდა), რადგან ისინი 
საპროექტო ტერიტორიის გარეთ მდებარეობენ (იხ. დანართი). წარმოდგენილი უნდა იყოს 
ჭაბურღილების განთავსების სქემა. ამასთან, ჭაბურღილების განთავსების წერტილები დატანილი 
უნდა იყოს საინჟინრო-გეოლოგიურ რუკაზე, რომელიც ბუნდოვანია და კორექტირებას საჭიროებს. 
აქვე, წარმოდგენილი უნდა იყოს ინფორმაცია საპროექტო ტერიტორიაზე გეოლოგიური ჭრილების 
შესახებ (შესაბამის რუკაზე დატანით) და ასევე, წყლის და გრუნტების ლაბორატორიული კვლევის 
შედეგები, რაც გზშ-ის ანგარიშს არ ახლავს (საპროექტო ტერიტორიაზე, იქ, სადაც საბურღი 
დანადგარის მიტანა ვერ ხერხდება, მოცემული უნდა იყოს ინფორმაცია გეოფიზიკური კვლევის 
შესახებ);

ტ) გზშ-ის ანგარიშის შემარბილებელი ღონისძიებების ქვეთავში (6.6.1.3) აღნიშნულია, რომ „დამბებს 
მიღმა დარჩენილი ჭალის ტყისთვის პერიოდულად უზრუნველყოფილ იქნეს სეზონურად 
სინქრონიზებული წყლის გამოშვება ჭალის ტყისათვის დამახასიათებელი დატბორვის სიმულაციის 
მიზნით. ეკოლოგიური დინების რეჟიმი უნდა განისაზღვროს სეზონურად, არსებული 
ჰიდროლოგიური მონაცემების და ტყის საჭიროებების გათვალისწინებით“. თუმცა არ არის 
წარმოდგენილი და განხილული ზემოაღნიშნული შემარბილებელი ღონისძიების ტექნიკურად 
განხორციელების საკითხი, რაც საჭიროებს დაზუსტებას;



უ) გზშ-ის ანგარიშის მიხედვით, „ექსპლუატაციის ეტაპზე კაშხლის ზედა ბიეფებში შექმნილი 
წყალსაცავები მნიშვნელოვნად გააუმჯობესებს წყალთან დაკავშირებული სახეობების (წავი და წყლის 
მოყვარული ფრინველები) საბინადრო გარემოს, რაც დადებითად აისახება მათ პოპულაციებზე“. 
აღნიშნული ჩანაწერი ბუნდოვანია და დასაზუსტებელია. კერძოდ, ვინაიდან ბეტონის კონსტრუქცია 
ერთგვარ ბარიერს წარმოადგენს, განმარტებას საჭიროებს, რა იგულისხმება  წავის საბინადრო 
გარემოს დადებითად გაუმჯობესებაში;

ფ) წარმოდგენილ დოკუმენტაციაში სათანადოდ არ არის განხილული და დასაზუსტებელია 
ინფორმაცია შერჩეული ტიპის თევზსავალის ეფექტიანობის შესახებ. კერძოდ, არ არის მოცემული 
ინფორმაცია საქართველოში ან სხვა ქვეყნებში მსგავსი ტიპის თევზსავლების ეფექტიანობის შესახებ, 
არც ცალკეულ და არც კასკადური ტიპის ჰესებზე. ასევე, სათანადოდ არ არის განხილული წყალში 
მობინადზე და მასზე დამოკიდებულ სახეობებზე კუმულაციური ზემოქმედება. აღნიშნულიდან 
გამომდინარე და ასევე იმის გათვალისწინებით, რომ მდ. მტკვარზე დაგეგმილია 13 იდენტური 
კალაპოტური ტიპის ჰესის მშენებლობა, რომელიც ასევე იდენტური ტიპის თევზსავლების 
მშენებლობას ითვალისწინებს, მნიშვნელოვანია საფუძვლიანად იქნეს შესწავლილი იქთიოფაუნაზე 
მოსალოდნელი უარყოფითი ზემოქმედება;

ქ) გზშ-ს ანგარიშში აღნიშნულია, რომ „ქარელი ჰესის მოწყობის უბანზე მდ. მტკვრის განიერი 
კალაპოტი იძლევა იმის შესაძლებლობას, რომ მდინარის ნაკადი მთლიანად მოსცილდეს ჰესის 
მშენებლობის ადგილს დროებითი წყალგამყვანი კალაპოტის მეშვეობით და ჰესის მშენებლობა 
განხორციელდეს ერთ ეტაპად“ და ასევე, „ხელოვნური კალაპოტი იქნება ბუნებრივთან 
მიახლოებული, რათა შენარჩუნებული იქნას თევზებისთვის სამიგრაციო გზები“. მიზანშეწონილია 
განხილული იქნეს მდინარე მტკვრის ეკოლოგიური ხარჯის აღნიშნულ კალაპოტში თავისუფლად 
გატარების ალტერნატივა, რაც შესაძლებელს გახდის თევზების თავისუფლად გადაადგილებას;

ღ) წარმოდგენილი უნდა იყოს ატმოსფერულ ჰაერში მავნე ნივთიერებათა მონიტორინგის 
გადამუშავებული გეგმა, სადაც ატმოსფერულ ჰაერში მავნე ნივთიერებათა გაფრქვევის წყაროებზე 
თვითმონიტორინგის და ანგარიშგების წარმოების კანონმდებლობით განსაზღვრულ 
ვალდებულებებთან ერთად გათვალისწინებული იქნება 500მ-იანი ზონის საზღვარზე ატმოსფერული 
ჰაერის ინსტრუმენტული მონიტორინგის საკითხები. მონიტორინგის გეგმაში შეტანილი უნდა იყოს 
ინფორმაცია შერჩეული მეთოდის/ხელსაწყოს შესახებ. ასევე, ინსტრუმენტული მონიტორინგის 
ადგილმდებარეობის X,Y კოორდინატები. გეგმაში ინსტრუმენტული მონიტორინგის განხორციელება 
უნდა განისაზღვროს მავნე ნივთიერება მტვერ(TSP)-ზე და აზოტის დიოქსიდ(NOX)-ზე ჰესის 
მშენებლობის პროცესში სამშენებლო ბანაკის მაქსიმალური დატვირთვის პირობებში 6 თვეში 
ერთხელ და სააგენტოში წარმოდგენა წელიწადში ერთხელ;

ყ) გზშ-ის ანგარიშში (გვ. 326) აღნიშნულია, რომ  „წყალუხვობის პერიოდში დიდი ოდენობის წყლის 
ერთ-ერთ შემაკავებელ ფაქტორად ზედა ბიეფში ზაჰესი შეიძლება ჩაითვალოს“, აღნიშნული ჩანაწერი 
კორექტირებას საჭიროებს, ვინაიდან ზაჰესი მდებარეობს ჰესის ქვედა ბიეფში და საპროექტო არელს 
მნიშვნელოვანი მანძილით არის დაშორებული;

შ) საპროექტო ტერიტორია (შეტბორვის კონტური) მოიცავს სს „საქართველოს რკინიგზის“ 
საკუთრებაში არსებულ სარკინიგზო ხიდის ბურჯებს და მიმდებარე ტერიტორიებს, აღნიშნულთან 
დაკავშირებით სს „საქართველოს რკინიგზის“ ცნობით, საჭიროა წარმოდგენილი იქნეს სარკინიგზო 
ინფრასტრუქტურაზე მოსალოდნელი ზეგავლენის თაობაზე შესაბამისი კვალიფიციური საექსპერტო 
დასკვნა;



ჩ) საქართველოს კულტურული მემკვიდრეობის დაცვის ეროვნული სააგენტოს ცნობით საპროექტო 
ტერიტორია მდებარეობს უმნიშვნელოვანესი არქეოლოგიური ძეგლის - დედოფლის გორის 
სიახლოვეს, რის გამოც, სააგენტომ თავისი უარყოფითი პოზიცია დააფიქსირა პროექტის სკოპინგის 
ანგარიშში გათვალისწინებული პირობების მიხედვით ჰესის მშენებლობაზე. გარემოზე 
ზემოქმედების შეფასების ანგარიშში  შეცვლილია როგორც საპროექტო ტერიტორიის (პროექტის 
განხორციელების მე-2 ალტერნატივა) საზღვრები, ისე კაშხლის და შეტბორვის სიმაღლეები 
(დაწეულია). წარმოდგენილი არეალი უფრო დაცილებულია დედოფლის გორის არქეოლოგიური 
ძეგლიდან. შესაბამისად, მასზე ზემოქმედების საფრთხეები უფრო შემცირებულია. ამასთან, 
პროექტის საზღვრებთან მდებარეობს ბერიკლდეების სამაროვანი და ნამოსახლარი. შესაბამისად, 
აუცილებელი იქნება, რომ არქეოლოგიური ობიექტის ტერიტორიასა და მის მიმდებარედ ნებისმიერი 
სახის მიწის სამუშაოს წინ უსწრებდეს ობიექტის არქეოლოგიური კვლევა. დაზუსტებას საჭიროებს 
აღნიშნული საკითხის გათვალისწინების  შესახებ ინფორმაცია.

გთხოვთ, ზემოაღნიშნული შენიშვნების გათვალისწინებით, ორი თვის ვადაში უზრუნველყოთ 
დაზუსტებული/დამატებითი ინფორმაციის სააგენტოში წარმოდგენა. შენიშვნების მიხედვით 
დაზუსტებული ინფორმაციის/დოკუმენტაციის წარმოდგენამდე სააგენტო მოკლებულია 
შესაძლებლობას გასცეს გარემოსდაცვითი გადაწყვეტილება თქვენი ა/წ 24 ივლისის განცხადებით 
გათვალისწინებულ საქმიანობაზე. 

ელენე ღუბიანური

სააგენტოს უფროსი

სსიპ გარემოს ეროვნული სააგენტო

